
«Адыгэ псалъэм» Iэ тевдзэ!
2022 гъэм и етIуанэ илъэс ныкъуэм щIэджы кIакIуэхэм яIэ рыхьэну газет-

хэмрэ журналхэмрэ Iэ щы щIадз лъэхъэнэр йокIуэкI.
«Адыгэ псалъэ» га зе тыр зыIэ рыхьэну  хуейхэм хъыбар фыдогъащIэ - ар 

къевгъэхьын папщIэ Iэ щыщIэвдз  хъу нущ Урысей  пощ тым и дэтхэнэ Iуэху-
щIапIэми.

Мази 6-м «Адыгэ псалъэ» газетым и  уасэщ:
унэм ныфхуахьыну фыхуеймэ - сом 724-рэ кIэ пIейкIэ 80-рэ;
фэ езым пощтым къыщыфщтэжынумэ - сом 660-рэ.

КъБР-100                                                                  ЩIэныгъэ

 

Хэдэ  мэдакъуэри,
хэпхъуэ  IыхьэфIэщ.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

МахуэгъэпсДифI  догъэлъапIэ

Мэкъуауэгъуэм и 7,
гъубж

Ерыскъыпхъэхэр 
шынагъуэншэу щы ты-
ным и дунейпсо ма-
хуэщ

1946 гъэм къалъхуащ 
тхакIуэ, драматург, 
 АР-м щIыхь зиIэ и жур-
налист Хъурмэ Хъу-
сен.

1952 гъэм къалъхуащ 
адыгэхэм къахэкIа, Тыр-
кум щыщ тхакIуэ, Но-
бель саугъэтым литера-
турэмкIэ и лауреат 2006 
гъэм хъуа Памукъ Ор-
хьан.

1952 гъэм къалъхуащ 
КъБР-м щIыхь зиIэ и ар-
тист Тэтэр Анатолэ.

Дунейм и
щытыкIэнур

«pogoda.yandex.ru» 
сайтым зэритымкIэ, 
Нал шык пшэр техьэ-
текIыу щыщытынущ, 
п Iа лъэ -п Iа лъэк Iэрэ 
 уэ ш х къыщешхынущ. 
Хуабэр махуэм градус 
20 - 21-рэ, жэщым гра-
дус 14 - 15 щыхъунущ.

Мэкъуауэгъуэм и 8,
бэрэжьей

Хыхэм я дунейпсо 
махуэщ

Сэбаншы Розэ Тэрч районым хыхьэ Мэр-
тэзей къуажэм къыщалъхуащ. Зауэм зе-
иншэ ищIа сабийхэм ар ящыщти, абыхэм 
 папщIэ Налшык дэта республикэ школ-ин-
тернатым щеджащ, лэжьыгъэм пэрыуващ 
илъэс 18-м иту. Республикэм къэрал кIуэцI 
IуэхухэмкIэ и министерствэм и аппаратым 
хэту иригъажьэри, Зеикъуэ Iэпхъуа нэужь, 
комсомолхэм я райкомым щылэжьащ, япэ 
щIыкIэ учетымкIэ къудамэм и унафэщIу, 
иужькIэ - етIуанэ секретару.

 
1953 гъэм Сэбаншыр ягъэкIуащ комсо-

молым и Налшык къалэ комитетым и етIуанэ 
секретару. 1954 гъэм партым и обкомым ар 
еджакIуэ егъакIуэ Краснодар щыIэ парт шко-
лым, къеухри, комсомол лэжьыгъэм пэроу-
вэж. КъБАССР-м и комсомолым и обкомым   и 
етIуанэ, иужькIэ япэ секретару хахауэ щытащ. 
Зэрылажьэм хуэдэурэ, абы къиухащ  КъБКъУ-м 
тхыдэмкIэ и къудамэр. 1963 гъэм Сэбаншы 
Розэ хахащ Къэбэрдей-Балъкъэрым и Проф-
союзхэм я советым и унафэщIу.  А IэнатIэм ар 
пэрытащ илъэс 23-кIэ. А зэманым республи-
кэм зыужьыныгъэшхуэ ща гъуэтащ курортым, 

1972 гъэм мэкъуауэ-
гъуэм и 5-м Швецием и 
къа лащхьэ Стокгольм 
щы  зэхэтащ ООН-м и 
 Ассамблее Нэхъыщхьэм  
и зи чэзу зэхуэс. Абы 
 щы  тепсэлъыхьащ дыкъэ-
зыухъуреихь дунейм къы-
щыхъу Iуэхугъуэ мыщ-
хьэпэу арэзы узы те-
хъуэнкIэ Iэмал зимыIэхэм. 
ЩIыуэпсым и щытыкIэм 
кIэлъып лъы ным хуэгъэза 
япэ прог-рам мэу (ЮНЕП) 

Мэкъуауэгъуэм и 8-р Хыхэм я 
дунейпсо махуэу илъэс къэс 
гъэлъэпIэныр япэ дыдэу къы-
щыхалъхьар дыкъэзыухъуреихь 
дунейр хъумэным ехьэлIа къа-
лэнхэр зыхуэдэм теухуауэ 1992 
гъэм Рио-де-Жанейрэ (Брази-
лие) щекIуэкIа къэрал зэхуаку 
зэхуэсышхуэрщ. 

А ЖЭРДЭМЫР даIыгъащ адрей 
къэ ралхэми. ИкIи, Лъэпкъ Зэ-         
къуэтхэм я Зэгухьэныгъэм (ООН) и 
Ассамблее  Нэхъыщхьэм 2008 
гъэм къыщащта унафэм ипкъ ит-
кIэ, къыкIэлъыкIуэ илъэсым къы-
щы щIэдзауэ, зи гугъу тщIы ма-
хуэм  гулъытэ хэIэтыкIа щыхуащI 
хъуащ ди планетэм и щIыпIэ 
куэдым. Апхуэдэ щIыкIэм тету Iэ-
мал къы къуэкIащ хыхэм яхуэса-
къын, ахэр хъумэн зэрыхуейм цIы-
хухэр егъэгупсысынымкIэ.

ИпэжыпIэкIэ, щIыуэпсыр зэпI э-
зэ рыт щытыкIэм иту къызэтегъэ-
нэнымкIэ хыхэм ягъэзащIэ мы хьэ-
нэр ин дыдэщ. КъедбжэкI  хъумэ, 
абы хэм япсхэращ хьэуам хэ-
зэрыхьа фIейр (углекислэ газыр, 
заводхэм къадэхуэ гъуэзыр, нэ-
гъуэщIхэри) куэду зыщIэзышэр, 
цIыху мелардищым хуэдизым 
 къа гъащIэр, къанэ щIагъуэ щы-
мыIэу, зыхуэдэнур хым къыха-    
хым (бдзэжьейхэм, къэкIыгъэхэм, 
псы рыкIуэ псэущхьэхэм) елъы-
тащ. 

Пэжщ, цIыхум хы щхьэфэм 
 щри гъэкIуэкI лэжьыгъэхэм кIуэ 

Бэрбэч ХьэтIутIэ и цIэр зезыхьэ Къэбэрдей-Балъкъэр 
къэрал университетым и лIыкIуэ гуп иджыблагъэ Тулэ щIы-
налъэм лэжьыгъэ IуэхукIэ щыIащ. Тулэ щIыналъэм и 
унафэщIхэм ирагъэблэгъа гупым хэтащ КъБКъУ-м и 
 ректорым и къалэнхэр зыгъэзащIэ Алътуд Юрэрэ щIэны-
гъэ-къэхутэныгъэ IуэхухэмкIэ проректорым и къалэнхэр 
зыгъэзащIэ Хьэшыр Светланэрэ. Ахэр къэралпсо мыхьэнэ 
зиIэ, «Тензограф» жыхуаIэ промышленнэ Iуэ ху щIапIэшхуэм 
щыIащ икIи абы и къудамэ зэмылIэужьы гъуэхэм щра-
гъэкIуэкI лэжьыгъэм щыгъуазэ зыхуащIащ. «Тензограф» 
IуэхущIапIэмрэ КъБКъУ-мрэ я унафэщIхэр ирипсэлъащ по-
лимер пкъыгъуэ зэхэтхэм къыхэщIыкIа Iэмэпсымэхэмрэ 
хьэпшыпхэмрэ къыщIэгъэкIынымкIэ Iуэхугъуэ пыухыкIа-
хэр зэраубзыхунум, зэпыу имыIэу ар зэрызэтрагъэувэнум, 
лъэныкъуитIми я жылагъуэ-экономикэ зыужьыныгъэм 
къыхалъхьэ проектхэр зэрыхуа гъэлэжьэнум.

КЪЭБЭРДЕЙ-БАЛЪКЪЭРЫМ икIа гупым «Тензограф» про-
мышленнэ IуэхущIапIэм зыщиплъыхьа нэужь, Тулэ дэт къэрал 
университетым зэIущIэшхуэ къыщызэрагъэпэщащ. Абдеж нэ-
хъыщхьэу зытепсэлъыхьари лъэныкъуитIым я зэдэлэжьэкIэ 
хъунурщ, КъБР-ми Тулэ щIыналъэми я фейдэ къызыхэкIын 
Iуэхугъуэхэр нэхъыбэ зэращIынум и Iэмалхэрщ.

«КъБКъУ-р 2021 гъэ лъандэрэ «ТулаТЕХ» щIэныгъэ-егъэ-
джэныгъэ центрым и лэжьыгъэм хэтщ. Абы и къалэнхэм  хохьэ 
2025 гъэм ирихьэлIэу дунейпсо мардэхэм къакIэ рымыху, зауэ 
хуэIухуэщIэхэм, жылагъуэ Iуэхугъуэхэм, IэнатIэ зэмылIэужьы-
гъуэхэм къыщыбгъэсэбэп хъуну Iэмэп сы мэхэмрэ хьэп шып-
хэмрэ къэзыгъэщI, зэпкърызылъхьэ икIи къыщIэзыгъэкI Iуэ ху-
щIа пIэ къызэIухыныр. Тулэ щIыналъэм щыIэ еджапIэ 
 нэ хъыщхьэхэмрэ промышленнэ IуэхущIапIэхэмрэ зыбжанэ 
лъандэрэ къыщIоупщIэ КъБКъУ-м и  къэ хутэныгъэхэм, утыку 
кърихьэ проектхэм. Псом хуэмыдэу щIэупщIэ яIэщ фармаце-
втикэм, медицинэ Iэ мэп сымэхэмрэ техникэмрэ я щIыным 
къыщыбгъэсэбэп хъуну полимер пкъыгъуэ зэмылIэужьы-
гъуэхэм. КъБКъУ-м куэд щIащ полимер къэхутэныгъэхэмкIэ 
пашэныгъэр зэриу быдрэ. Иджы а къэхутэныгъэхэр гъащIэм 
хэпщэным, зыхуэныкъуэ IэнатIэхэм я щхьэпэ егъэкIыным 
хуэунэтIауэ зэп сэлъэныгъэхэри зэIущIэхэри идогъэкIуэкI. ЗэIу-
щIэм дэ дыщрипсэлъащ КъБКъУ-м Тулэ щIыналъэм щыIэ 
промышленнэ IуэхущIапIэхэм щылэжьэн IэщIагъэлIхэр зэ-
ригъэхьэзырынум, КъБКъУ-м къыщIигъэкI технологиещIэхэр 
а IэнатIэм зэрыхалъхьэнум. Ди деж зы псалъэ дахэ щыIэщ: Iи-
тIыр зэрымытхьэщIмэ, зэрыщIэркъым, жаIэри. Арыххэуи, 
лъэныкъуитIыр дызэрызэдэлэжьэнум, щхьэж и IуэхукIэ зы-         
хуейр зэрыIэрыхьэнум мы лъэхъэнэм догупсыс. ГурыIуэ-                  
гъуэщ, ди щIыналъэхэм я мызакъуэу, къэралым ди зэдэ-
лэжьэныгъэм и фейдэ зэрыхэлъыр. НэгъуэщIу жыпIэмэ, КъБ-
КъУ-м и къэ хутэныгъэхэр «Пкъыгъуэбэ  губ гъуэм» къигъэув Iуэху-
гъуэхэм зэрыхэувэну щIыкIэхэм я гъуэгур доубзыху», - жиIащ 
 КъБКъУ-м и ректорым и къа лэнхэр зыгъэзащIэ Алътуд Юрэ.

«Пкъыгъуэбэ губгъуэ» зи фIэщыгъэ щIэныгъэ-технологие 
центрыр къызэгъэпэщыным теухуауэ УФ-м и премьер-мини-
стр Мишустин Михаил щIышылэ мазэм Iэ зыщIидзауэ щыта 
унафэр Тулэ щIыналъэм лэжьэн щыщIидзэнур 2023 гъэрщ. А 
унафэм ипкъ иткIэ щIыналъэм и промышленнэ IуэхущIа-
пIэхэм я щIэныгъэ лъабжьэм зегъэубгъун, къэ хутэныгъэхэр 
езыгъэкIуэкI IуэхущIапIэхэмрэ щIэныгъэлI щхьэхуэхэмрэ я Iэ-
дакъэщIэкIхэм хьэкъулэр зэрыщхьэщах Iэмалхэр къэгъуэтын, 
къэхутэныгъэхэм гъуэгу езыт, гъащIэм хыупщэну хуит зыщI 
щыхьэт тхылъхэр къахудэхын, зэи щымыIауэ къагъэщIа Iэ мэп-
сымэхэмрэ хьэпшыпхэмрэ я жыпхъэхэр гъэхьэзырауэ адэкIэ 
уэру къызэрыщIагъэкIын хэкIыпIэхэр нахуэ щIын хуейщ.

«КъБКъУ-м дызэрыдэлэжьэну унэтIыныгъэхэр, къапщ тэмэ, 
«Лэжьыпхъэхэр-2030» къэрал программэм ипкъ иткIэ Тулэ 
къэрал университетым зэхигъэува «Пкъыгъуэбэ» проектхэм и 
къалэнхэм тохуэ, къызэдгъэпэщ ЩIэныгъэ-технологие цент-
рым зыхуигъэувыж пщэрылъхэм йотIасэ. УнэтIыныгъэ 
 нэхъыщхьэ хъунур 2022 гъэм накъыгъэм и 25-м ирихьэлIэу зи 
хъыбар къатыну грант зэхьэзэхуэм ды зэрыхыхьэнурщ. 
Зэхьэзэхуэр хуэунэтIащ щIэныгъэ лэжьыгъэ езыгъэкIуэкI уни-
верситетхэр мылъкукIэ къызэгъэпэ щыным, лабораторэщIэхэр 
къызэIухыным. Абы къищы нэмыщIауэ, ди университетхэр «Ту-
лаТЕХ» щIэныгъэ-егъ э джэныгъэ центрым и лэжьыгъэм  
зэдыхэтщ,  проектыщIэхэр утыку кърахьэнуи  хьэ зырщ», - 
жиIащ Тулэ къэрал университетым щIэныгъэ лэ  жьыгъэмкIэ и 
проректор Воротилин Михаил.

ЗэIущIэр зэфIэкIа нэужь, КъБКъУ-м икIа гупыр Тулэ щIына-
лъэм и Iэтащхьэм и япэ къуэдзэ Федорищев Вячеслав и 
унафэм щIэту къызэрагъэпэща зэхуэсым ирагъэблэгъащ. Аб-
деж лъэныкъуитIми ирагъэкIуэкIа зэпсэлъэныгъэхэм унафэ 
пыухыкIахэр щытращIыхьащ, КъБКъУ-мрэ Тулэ щIыналъэм ит 
еджапIэ нэхъыщхьэхэмрэ промышленнэ IуэхущIапIэхэмрэ 
зэрызэдэлэжьэну щIыкIэр яубзыхуащ. 

ТАБЫЩ  Мурат.

Къэбэрдей-Балъкъэр Республикэм и Правительствэм 2021 гъэм фокIадэм и 13-м 
къыдигъэкIа Унафэ №185-ПП-м зэхъуэкIыныгъэ хэлъхьэным и IуэхукIэ

Къэбэрдей-Балъкъэр Республикэм и Правительствэм и
Унафэ

2022 гъэм накъыгъэм и 31-м                               Налшык къалэ №129-ПП

Къэбэрдей-Балъкъэр Республикэм и Правительствэм унафэ ещI:
«Къэбэрдей-Балъкъэр Республикэм и социально-демографие гуп нэхъыщхьэхэм яте-

щIыхьауэ 2022 гъэм псэун папщIэ цIыхур нэхъ мащIэ дыдэу зыхуей ахъшэ бжыгъэр гъэу-
выным и IуэхукIэ» Къэбэрдей-Балъкъэр Республикэм и Правительствэм 2021 гъэм фо-
кIадэм и 13-м къыдигъэкIа Унафэ №185-ПП-м зэхъуэкIыныгъэ хэлъхьэн икIи абы и етIуанэ 
абзацым хэт «сом 13540-рэ, лэжьэгъуэ ныбжьым итхэм папщIэ - сом 14759-рэ, пенсионер-
хэм папщIэ - сом 11644-рэ, сабийхэм папщIэ - сом 14368-рэ» псалъэхэр зэхъуэкIын «сом 
14894-рэ, лэжьэгъуэ ныбжьым итхэм папщIэ - сом 16235-рэ, пенсионерхэм папщIэ - сом 
12808-рэ, сабийхэм папщIэ - сом 15805-рэ» жиIэу.

   Къэбэрдей-Балъкъэр Республикэм и
   Правительствэм и УнафэщI                                        МУСУКОВ Алий.

Мы дэIэпыкъуныгъэр ягъэ-
у ващ УФ-м и Президент Путин 
В. В. и жэрдэмкIэ («Сабий 
зиIэ унагъуэхэм мазэ къэс 
ират ахъшэ дэIэпы къуныгъэм 
и IуэхукIэ» Урысей Федера-
цэм и Президентым  2022  
гъэм гъатхэпэм и 31-м къыди-
гъэка Указ 175-рэ). А дэIэпы-
къуныгъэр зы  хуэфащэхэм 
яхуэгъэувы нымрэ етынымкIэ 
лэжьыгъэр зэрызэтрагъэу-
вам топсэ лъыхь Урысейм и 
Пенсэ фондым и къудамэу 
КъБР-м щы Iэм и унафэщI Ба-
къ Николай.

- ИЛЪЭСИ 8 - 17 зи ныбжь     
сабийхэр зэрыс, хэхъуэшхуэ 
 зимыIэ унагъуэхэм накъыгъэм 
и 1-м щыщIэдзауэ лъэIу тхылъ-
хэр ятх зыхуэфащэ дэIэпы-
къуныгъэ мэлыжьыхьым и 1-м 
щегъэжьауэ къратын папщIэ. 
ЛъэIу зытхахэм икIи дэIэпы-
къуныгъэм хиубыдахэм зэуэ 
мазитIым - мэлыжьыхьымрэ 
 накъыгъэмрэ - я ахъшэр ира-
тыж. Апхуэдэу зыхуэфащэ дэ-
Iэ пыкъуныгъэр мэлыжьыхьым 
и 1-м щегъэжьауэ иратыж  
2022 гъэм жэпуэгъуэм и 1-м 
фIэ мыкIыу лъэIу тхылъыр зы-
тахэм, ДэIэпыкъуныгъэ къра-
тынымкIэ хуитыныгъэ нэхъ 
иужькIэ зыгъуэтахэми (сабийм 
и ныбжьыр илъэси 8 зэры-
рикъуам къыхэкIыу) я ахъшэр 
хуагъэув апхуэдэ хуитыныгъэ 
щагъуэта пIалъэм щегъэ-
жьауэ.

Мы Iуэхур щIэгъэхуэбжьауэ 
Урысейм и Пенсэ фондым и 
щIыналъэ къудамэм и лэ жьа-
кIуэхэм хэIущIыIу ящI. Абыхэм 
жэуап зэпкърыхахэр ират щIы-
налъэ центрым щагъэува 
8-800-800-01-84 телефонымкIэ 
къэпсэлъахэр зыщIэупщIа-

Лэжьыгъэм хуэIэижьу
туризмэм, спортым. ВЦСПС-м профсоюзхэм 
яхухиха ахъшэр ухуэ ныгъэш хуэхэм халъхьауэ 
щытащ. Апхуэдэхэщ «Гру шёвая роща» пансио-
натыр, «Нарт» хьэ щIэ щыр. Iуащхьэмахуэ лъа-
пэ щаухуащ хьэщIэщ хэмрэ кIапсэ гъуэгу хэм-
рэ. 

Совет Союзым и профсоюзхэм къабгъэ-
дэкIыу Сэбаншыр хэтащ дунейпсо зэхыхьэ 
зэхуэмыдэхэм, ВЛКСМ-м и съездитIым, проф-
союзхэм я 4, 5-нэ съездхэм, КПСС-м и XXI - 
XXIII съездхэм.

1993 гъэм Розэ къызэригъэпэщащ «Горян-
ка» газетыр. Илъэс 13-кIэ абы и редактор 
 нэхъыщхьэу щытати, газетым щIэупщIэ иIэу 
къекIуэкIащ. 

Сэбаншы Розэ къэрал, жылагъуэ лэжьакIуэ 
жыджэру зэрыщытам и щыхьэтщ «Лэжьы-
гъэм и Бэракъ плъыжь», «ЩIыхьым и да-
мыгъэ» орденхэр, Къэбэрдей-Балъкъэрым и 
ЩIыхь тхылъыр къызэрыхуагъэфэщар. 

Розэ ящыщщ пщIэ иIэу IэнатIэ зезыхьэфа-
хэм. ЗэрылэжьакIуэшхуэм, зэрыжыджэрым 
пап щIэ фIыщIэ къыхуащIу, «Илъэсым и 
цIыхубз» цIэр къыхуагъэфэщауэ щытащ. 

МЫРЗЭКЪАН  Дисэ. 

IитIыр  зэрымытхьэщIмэ, 
зэрыщIэркъым

Дыкъэзыухъуреихь
дунейм хуэтщI гулъытэ

къэрал куэ дыр иужькIэ 
арэзы зытехъуар щызэ-
халъ хьари абы щыгъуэщ.

АБДЕЖЫМ къыщегъэ-
жьауэ, мэкъуауэгъуэм  и 
5-р Дыкъэзыухъуреихь ду-
нейр хъумэным и махуэу 
ООН-м хыхьэ къэрал псоми 
къыщалъытащ. Зы гъэ къэ-
мынэу, ар щагъэлъапIэ 
къэ рали 100-м щIигъум. 

ЩIыуэпсыр хъумэнымрэ 
и щытыкIэр егъэ фIэ кIуэ-

нымрэ хуэунэтIа лэжьы-
гъэхэр Урысей Федерацэм 
щрагъэкIуэкI а пIалъэм, 
2007 гъэм къыщыщIэдза уэ, 
«Экологым и махуэкIэ» 
йоджэ.

Мэкъуауэгъуэм и 5-м, ха-
бзэ зэрыхъуауэ, дыкъэ зыу-
хъуреихь дунейм гулъытэ 
хэха хуэщIыным хуэгъэза 
Iуэхугъуэхэр дэнэ лъэны-
къуэкIи щрагъэкIуэкI: къа-
лэ уэрамхэм лъакъуэры-
гъажэм дихьэххэр щызэ-

хуашэс, зыгъэпсэхупIэ ха-
дэхэм щIыуэпсым и 
щы  тыкIэм щыгъуазэ уа хуэ-
зыщI гъэлъэгъуэныгъэхэр 
къыщызэIуах, курыт школ-
хэм концертхэр, зэпеуэхэр 
къыщызэрагъэпэщ, зи           
гугъу тщIы Iуэхум еджа-
кIуэхэр трагъэтхыхь, ныб-
жьы щIэхэм, щIалэгъуа лэм 
жы гыщIэхэр дэнэкIи щых-
ра гъасэ, пхъэнкIийхэр 
зэщI   рагъакъуэ.

Экологым и махуэр псом 
япэу зыгъэлъапIэр цIы-
хубэр арами, къэрал куэ-
дым я политикхэми абы гу-
лъытэ хэIэтыкIа хуащI, ды-
къэзыухъуреихь дунейм 
дыхуэсакъын зэрыхуейм 
жы лагъуэр къыхураджэу, 
хузэщIагъэуIуэу…

- Амазонкэм псыIагъэр 
щебэкI и мэзхэм ди плане-
тэм и атмосферэм хыхьэ 
кислородым и Iыхьэ тхуа-
нэм щIигъур къат. 

- Швецием и Прави-
тельствэм зэхигъэува прог-
рам мэ «гъэщIэгъуэным» 
лэ жьэн зэрыщыщIрагъа-
дзэрэ, а хэкум, зы илъэс 
къэмынэу, адрей къэрал-
хэм щызэщIакъуэу, кIэ-   
 ры ху бжьэрыхуу тонн 80-м 

нэблагъэ ирашалIэ. А щIы-
налъэм апхуэдэ «тыгъэ» 
нэгъуэщI хэгъэгухэм къа-
щIыIрихым щхьэусыгъуэ 
иIэщ: пхъэнкIий-кIэрыхуб-
жьэрыхухэр щагъэсыжкIэ 
электрокъару къызэрыха-
гъэкIыф технологие къы зэ-
рыщагупсысарщ. 

- США-м щыпсэухэм 
«къа щыдэхуэ» пхъэнкIий-
хэм я зы процентыр сабий 
цIынэхэм кIэлъызэрахьауэ 
щыхыфIадзэжа подгуз-
никхэращ. Мыхьэнэншэу 
къэлъытэгъуафIэ а Iуэхум 
кърикIуэр аращи, ахэр 
щIым щыхэсеежыр илъэс 
250-рэ дэкIа иужькIэщ. 

- Хы Хуэм зи фIэщыгъэ 
псы итыпIэ абрагъуэм ищ-
хъэрэкIэ гъэза и Iыхьэм, 
псори зэхэту, километр зэб-
гъузэнатIэу мелуан 1,5-м 
нэблагъэм щоуфафэ- 
щоуфэразэ Азиемрэ Аме-
рикэмрэ я къэралхэм 
 пластикым къыхэщIыкIа я 
кIэрыхубжьэрыхуу тонни 
100 хуэдизыр. Мы иужьрей 
Iуэхури, зэрыгурыIуэгъуэ-
щи, икъусыкъужкIэ ухэзы-
гъаплъэщ. 

  КЪУМАХУЭ  Аслъэн.

Къызэрежьэрэ  куэд  щIакъым 
пэтми зэрызыщаубгъум, зэрызы-
щаужьым я зэранкIэ, бдзэжьей 
лIэу жьыгъуэ куэдыр, псэзэ пылъ-
хьэпIэ зэрихуам къыхэкIыу, кIуэ-
дыжыпэным хуэкIуащ, я бжыгъэм 
кIуэ пэтми зэрыкIэрыхур апхуэ -          
дизу  нэрылъагъущи. КъедбжэкI 
 хъурэ зэхэтлъхьэжмэ, дунейпсо 
хым и процент 40-м нэблагъэм 
зэран яхуэхъуакIэщ цIыхухэр. Ари 
къыщIэкIащ гудзакъэ зиIэ псори 
зэгупсысыпхъэ гуныкъуэгъуэш  -
хуэ хэм ящыщ зыуэ. 

Дызэрыщыгъуазэщи, ди плане-
тэм щыуфафэ хышхуэхэм я бжы-
гъэр 4-щ зэрыхъур. Абыхэм я 
 зэ хэлъыкIэми, я зыхъуэжыкIэр 
 зы хуэдэми океанологхэри, нэ-
гъуэщI IэщIагъэлIхэри набдзэ  гу-
бдзаплъэу кIэлъоплъ. ГъэщIэ-
гъуэныр ара щи, еджагъэшхуэхэм 
ноби хы хэм къыщахутэ иджыри 
къыздэ сым дызыщымыгъуазэу 
къыд дэгъуэгурыкIуа къэкIыгъэ 
лIэу  жьыгъуэхэмрэ псырыкIуэ 
псэущ хьэ хэмрэ. А псом къапыт-
щэу шэч къызытедмыхьэжыр 
 аращи, ЩIы Хъурейм и плIани-
щыр зыIыгъ псы хъумапIэ гъуэ-
зэджэхэр, дахэкIейхэр яхуэтхъума-
пхъэщ дяпэкIи къэунэхуну ди 
щIэблэхэм. 

Еджагъэшхуэхэм хыхэр джы-
ным псом хуэмыдэжу къару ин 
дыдэ ирахьэлIэ щыхъуар иужь-      
рей зэманырщ. Дызэрыщыгъуа-
зэщи, зи гугъу тщIы псы хъума-
пIэшхуэхэм я щIэр здынэсыр 
иджырей Iэмэп сымэхэмкIэ къаху-

тащ. Ди планетэм тет псы псоми я 
нэхъ куу дыдэу къыщIэкIар Хы 
Щэхум хэт хытIыгухэм ящыщу 
 «Мариан Ищхъэрэхэр» зи фIэщы-
гъэм япэ гъунэгъу Мариан уэхырщ - 
зи лъащIэр километр 11-кIэ псы 
щхьэфэм пэIэщIэрщ. Езы Хы 
Щэхум и цIэр къызытехъукIари гъэ-
щIэ гъуэнщ. ФIэщыгъэ дахэу  ноби 
 къалъытэмкIэ абы «хуэупсар» 1519 

- 1522 гъэхэм ди планетэм и хъу-
реягъыр, зэрыщыту, псом япэу 
кхъухькIэ зэлъэзыгъэIэсауэ щыта 
Магеллан Фердинандщ, зи цIэ-
къитIуа хы абрагъуэм зэрытета 
 зэман кIыхьым къриубыдэу, абы и 
псыр къэукъубеяуэ зэи зэримылъэ-
гъуам къыхэкIыу. 

 КЪУМАХУЭ  Аслъэн.  

Социальнэ лэжьа-
кIуэм и махуэщ 

1946 гъэм Журналист-
хэм я дунейпсо зэ-
гухьэныгъэр къызэра-
гъэпэщащ.

1966 гъэм СССР-м 
къыщызэрагъэпэщащ 
Тхыдэмрэ щэнхабзэмрэ 
я фэеплъхэр хъумэным 
хуэгъэпса зэгухьэны-
гъэр.

1955 гъэм къалъхуащ 
КъБР-м щIыхь зиIэ и 
журналист, Урысей ар-
тиадэм и лауреат Ма-
хуэлI Хъаджэт.

I982 гъэм къалъхуащ 
Эверест къуршым тIэу-
нейрэ дэкIа адыгэ 
бзылъ хугъэ, КъБР-м 
физ культурэмрэ спор-
тымкIэ щIыхь зиIэ и 
лэжьакIуэ Мэз Кари-       
нэ.

Дунейм и
щытыкIэнур

«pogoda.yandex.ru» 
сайтым зэритымкIэ, 
Налшык пшэр техьэ-те-
кIыу щыщытынущ. Хуа-
бэр махуэм градус 24 - 
25-рэ, жэщым градус 17 
- 18 щыхъунущ.

Илъэси  8 - 17-м  ит  сабийхэр  зиIэ унагъуэхэм 
дэIэпыкъуныгъэ  зэрырат  щIыкIэр

хэм.
Урысейм и Пенсэ фондым и 

къудамэу КъБР-м щыIэмрэ 
къэрал, муниципальнэ Iуэхут-
хьэбзэхэр зэфIэзыгъэкI центр-
хэмрэ зэрызэгурыIуам ипкъ ит-
кIэ мы дэIэпыкъуныгъэм щIэ-
лъэIухэм я тхылъхэр МФЦ-м и 
IуэхущIапIэ псоми къыIах. 
Иджыпсту канал куэд хъу теле-
фонхэр щолажьэ Пенсэ фон-
дым и IуэхущIапIэхэм, КъБР-м 
щIыналъэр зехьэнымкIэ и 
 центрым (ЦУГ), Урысейм На-
логхэмкIэ и федеральнэ къу-
лыкъущIапIэм и Управленэу 
КъБР-м щыIэм. Апхуэдэу мы 
ахъшэ дэIэпыкъуныгъэр зэрат 
щIыкIэм цIыхухэр нэхъ нэгъэ-
сауэ щыгъуазэ щIыным жы-
джэру волонтерхэри хэтщ.

Урысейм и Пенсэ фондым и 
къудамэу республикэм щыIэм 
мы Iуэхум и зэманым зыхуи-
гъэхьэзыращ, абы зыхуэфащэ 
IэщIагъэлIхэр иригъэджащ, 
зы хуеину технологие Iэмэп-
сымэ псори зэригъэпэщащ. 
Апхуэдэу иджыпсту зекIуэ хаб-
зэ мардэхэр щIапщытыкIы-
жащ, зыхуэфащэ бюджет ли-
митхэр зэхуагъэхъуащ. Псори 
зэхэту мы Iуэхум сом меларди 
8-м нэс текIуэдэнущи, сом ме-
ларди 7,6-р федеральнэ бю-
джетым къиутIыпщынущ, сом 
мелуан 400 хуэдиз республикэ 
бюджетым къыхагъэкIынущ.

- Мы дэIэпыкъуныгъэм щы-
гугъ хъунур сыт хуэдэ уна-
гъуэхэра?

- ДэIэпыкъуныгъэ зратыну-
хэм хэхуэнущ щIыналъэм щып-
сэун папщIэ нэхъ мащIэ дыдэу 
зыхуей ахъшэм хуэдиз (ар 
 КъБР-м иджыпсту сом 12540-
рэ щохъу) зы цIыхум хуэзэу 
зыIэрымыхьэ унагъуэхэр, ап-
хуэдэу хуэмыщIауэ къалъытэн 

папщIэ мылъкум и лъэны-
къуэкIэ ягъэува мардэхэм 
 къикIхэр. Апхуэдэу къалъытэ 
адэ-анэм ирахьэкI лэжьыгъэр 
(къалэжьыр, сабийхэр, зи ныб-
жьыр хэкIуэтахэр зэрызэра-
хьэр, нэгъуэщIхэри).

- Псори зэхэплъхьэжмэ, 
унагъуэм иратыну дэIэпы-
къуныгъэр зыхуэдизу щыты-
нур зэлъытар сыт?

- ДэIэпыкъуныгъэм и базовэ 
Iыхьэр щIыналъэм щыпсэун 
папщIэ сабийр нэхъ мащIэ 
дыдэу зыхуей ахъшэм и про-
цент 50 (сом 7184-рэ) хъууэ 
къащ тэ. Унагъуэм ис дэтхэнэ 
зыми къыIэрыхьэр псэун па-
пщIэ нэхъ мащIэ дыдэу цIыхур 
зыхуейм нэмысмэ, базовэ 
дэIэпыкъуныгъэр процент 75-м 
(сом 10776-м нагъэс. Ауэ ари 
хэту унагъуэм ис дэтхэнэ зыми 
къыIэрыхьэ хэхъуэр цIыхур 
псэун папщIэ нэхъ мащIэ 
дыдэу зыхуейм нэмысамэ, 
дэIэпыкъуныгъэр ирикъуу, сом 
14368-рэ хъууэ, ират.

- ЛъэIу тхылъыр дэIэпы-
къуныгъэр зыхуэфащэхэм 
дауэ зэратыр?

- Апхуэдэ лъэIу тхылъхэр къэ-
рал Iуэхутхьэбзэхэм я портал 
зэгуэтым иралъхьэ, Урысейм и 
Пенсэ фондым и къудамэу 
 КъБР-м щыIэм и клиент Iуэху-
щIапIэхэм, апхуэдэу МФЦ-м и 
IуэхущIапIэхэм ират.

ДэIэпыкъуныгъэр цIыхухэм 
зэрыхуагъэувыр абыхэм я лъэ Iу-
хэм япкъ иткIэщ. Апхуэдэ 
тхылъхэр езы Пенсэ фондым 
зэхуехьэсыжри, дэIэпыкъуны-
гъэхэр иратын папщIэ зыхуей 
адрей документхэр ведомствэ 
зэхуаку зэдэлэжьэныгъэм ипкъ 
иткIэ зыхуэфащэ организа-
цэхэм къаIех.

- ЛъэIу тхылъхэм япкъ иткIэ 

ахъшэр яIэрыхьэн папщIэ сыт 
хуэдэ реквизитхэр иратхэн    
хуей?

- ЛъэIу тхылъыр къызыб-
гъэдэкIам банкым щиIэ сче-
тым и номерыр, кредит Iуэху-
щIапIэм зэреджэр е кредит 
IуэхущIапIэм и БИК-р, коррес-
пондент счетыр, лъэIур зыт-
хам и счетым и номерыр. 
Зыщывгъэгъупщэ хъунукъым 
нэгъуэщI цIыхум и счетым мы 
ахъшэр зэрамыгъэхьэнур.

- ЛъэIур щатхкIэ щыуагъэ 
яIэщIэкIамэ дауэ хъуну?

- Пенсэ фондым а лъэIум 
 къригъэгъэзэжынущ икIи дэт-
хэнэми и щыуагъэр игъэзэ-
кIуэжу а тхылъыр лэжьэгъуэ 
махуитхум къриубыдэу егъэ-
хьэжын хуейщ. А пIалъэм 
къриу быдэу тхылъыр имыгъэ-
хьэжамэ, дэтхэнэми лъэIур 
щIэуэ етхыж.

- Ахъшэ дэIэпыкъуныгъэ     
хуа гъэуварэ хуамыгъэуварэ 
дауэ къызэращIэр?

- ЛъэIур къэрал Iуэхутхьэб-
зэхэм я порталым иралъхьа-
мэ, абы кърикIуар а портал ды-
дэм иратхэжынущ. ЛъэIу 
тхылъыр Урысейм и Пенсэ 
фондым и къудамэу КъБР-м 
щыIэм и клиент IэнатIэм е 
МФЦ-м щрагъэтхамэ, ахъшэ 
дэIэпыкъуныгъэ зыхуагъэува-
хэм законым щыубзыхуа пIа-
лъэм къриубыдэу хъыбар 
 кърагъэщIэжынущ. ЛъэIу зыт-
хар щхьэусыгъуэ гуэркIэ а 
дэIэпыкъуныгъэм хэмыхуамэ, 
абы щыгъуэми зы лэжьэгъуэ 
махуэм къриубыдэу жэуап 
 къратыжынущ и лъэIур щIып-
хымыкIам и щхьэусыгъуэр иту.

ЦIыхухэм пщIэншэу право-
вой чэнджэщхэр къратынущ, 
ахэр Урысейм и Пенсэ фондым 
щагъэува 8-800-600-00-00 те-
лефонымкIэ, е Урысейм и Пен-
сэ фондым и къудамэу КъБР-м 
щыIэм щылажьэ 8-800-600-01-
84 телефонымкIэ псалъэмэ. 
Апхуэдэу упщIэхэм я жэуапхэр 
цIыхухэм щагъуэтынущ Уры-
сейм и Пенсэ фондым и къуда-
мэу КъБР-м щыIэм «Вконтак-
те» социальнэ сетым щиIэ 
офи циальнэ напэкIуэцIым.

Налшык къалэ уна фэщI-
хэм я зэфIэкI псори ира-
хьэлIэ ди республикэр 
илъэсищэ щри къум  зэIу зэ-
пэщу IущIэ ным. 

ДИ щыхьэрым хуэдэу 
ягъэдэха Кавказ Ищхъэрэм 
къыщыгъуэтыгъуейщ. «Гор-
нэ» хьэблэм къыщыщIэ-
дзауэ «Искож»-м нэсыху зы-
гъэпсэхупIэ паркрэ лъэс зе-
кIуапIэу куэдыкIей щыIэщ, 
абыхэм ящыщ куэдыр 
иджырей мардэхэм тету 
зэIузэпэщ ящIащ.

 ХьэтIохъущокъуэм и жыг 
хадэм къыщрахьэлIэ лэ-
жьыгъэхэми пащэ зэпытщ. 
Паркым и лъэс зекIуа пIэ-
хэмрэ гъуэгухэмрэ къищы-
нэ мы щIауэ, а щIыпIэм и 
 мащIэкъым тхыдэм и фэ-
еплъу къэна скульптурэхэ-
ри. Абыхэм я нэхъыбэр и Iэ-
дакъэ къы щIэкIауэ щытащ 
скульптор цIэрыIуэ Монин 
Леонид. Псалъэм папщIэ, 
парк ихьэпIэм пэмыжыжьэу 
щыт анэмрэ сабиймрэ я 
фэеплъыр, ХьэтIохъущо-
къуэм и жыг хадэм узэри - 
хьэ щIэкIыпIэ аркэхэм ас-
лъэныщхьэ теплъэ яIэу хэт 
псыутхышхуэхэр… Абыхэм 
иджыри зы къахэхъуэжы-
нущ. 

ШЭРЭДЖ  Дисэ.

Фэеплъхэми
нэсынущ

зэхьэзэхуэм и кIэух турнир таблицэр

Дж.

32
32
32
32
32
32
32
32
32
32
32
32
32
32
32
32
32

Къ.

25
24
21
17
18
15
13
12
11
10
12
7
7
7
5
2
2

З.

5
4
7
10
6
9
9
10
11
10
2
11
10
8
6
6
4

Т.

62-12
71-22
88-24
55-31
70-35
46-31
46-35
44-31
50-45
32-28
36-60
25-44
47-54
40-57
26-74
32-97
16-106

О.

80
76
70
61
60
54
48
46
44
40
38
32
31
29
21
12
10

ФI.

2
4
4
5
8
8
10
10
10
12
18
14
15
17
21
24
26

Командэхэр

1. «Динамо» Мх.
2. СКА 
3. «Чайка»
4. «Форте»
5. «Черноморец»
6. «Кубань Холдинг»
7. «Анжи»
8. «Легион Динамо»
9. «Биолог-Новокубанск»
10. «Спартак-Налшык»
11. «ТIуапсы»
12. «Дружба»
13. «Мэшыкъуэ-КМВ»
14. «Динамо» Ст.
15. «Ротор-2»
16. «Алания-2»
17. «ЕсэнтIыгу»

Урысей МВД-м Лэскэн районым щиIэ къудамэм и 
полицейхэу Щынахъуэ Марианнэ, Щоджэн Мурат, 
Бышэн Iэминат сымэ, къудамэм дэлажьэ жылагъуэ 
советым хэт Бэвыкъуэ Маринэ ящIыгъуу, ирагъэкIуэ-
кIащ телефоныр къагъэсэбэпурэ цIыхухэр къагъап-
цIэу ялэжь щIэпхъаджагъэхэм щыхъумэным ехьэлIа 
зи чэзу Iуэху. 

АРГУДАН къуажэм и курыт еджапIэ №1-м адэ-анэ- 
хэм я зэхуэс щекIуэкIыу зрагъэхьэлIэри, полицэм и 
 лэ жьа кIуэхэм абы щIэсхэр щыгъуазэ ящIащ хамэм и 
мылъку къыIэщIагъэкIын щхьэкIэ щIэпхъаджащIэхэм 
къагъэсэбэп хабзэ Iэмалхэм. Псалъэмакъ щхьэпэм 
едэIуащ адэ-анэрэ егъэджакIуэу 40-м щIигъу. 

Полицейхэм къызэхуэсахэр къыхураджащ гъэп цIа-
кIуэхэм пэIэщIэ защIыну икIи я ахъшэ гъэтIылъыгъэ-       
хэр апхуэдэхэм щахъумэну. Абыхэм чэнджэщ иратащ 
наб-дзэгубдзаплъэу щытыну, я банк картэхэм ехьэлIа 
щэхухэр наIуэ ямыщIыну, ямыцIыхум ахъшэ хуамыгъэ-
хьыну, апхуэдэуи зи ныбжь хэкIуэта я Iыхьлыхэмрэ 
 гъунэгъухэмри езыхэр зыщыгъуазэ хъуахэр жраIэжыну. 

КъызэгъэпэщакIуэхэм зэIущIэм и кIэм буклетхэр 
 ягуэшащ икIи зытепсэлъыхьа Iуэхум ехьэлIа щIэп-
хъаджагъэ къэхъумэ, полицэм икIэщIыпIэкIэ зыхуа гъэ-
зэнуи  къыхураджащ. 

КъБР-м щыIэ МВД-м и
пресс-IуэхущIапIэ. 

Мэкъуауэгъуэм и 28-м 
Нал шык къалэ щагъэлъэ-
гъуэнущ драматург, уса-
кIуэ, журналист цIэрыIуэ, 
«Адыгэ макъ» газетым и ре-
дактор нэхъыщхьэ Дербэ Ти-
мур и Iэдакъэ къыщIэкIа 
«Бромберг щекIуэкIа про-
цессыр е Адыгэр хьэкумым 
зэрыщаумысар» пьесэмкIэ 
Адыгэ Республикэм гъуаз-
джэхэмкIэ щIыхь зиIэ и 
лэжьакIуэ, театрымрэ ки-
номрэ я режиссёр Iэзэ Ем-
кIуж Андзор игъэува «Шу 
махуэ» спектаклыр. Ар АР-р 
къызэрызэрагъэпэщрэ мы 
гъэм илъэси 100 зэрыри-
къум ирихьэлIэу ягъэуващ 
икIи «Адыгэ Республикэм и 
махуэхэр Къэбэрдей-Балъ-
къэрым» проектым хэту 
Нал шык къашэну аращ. 

АДЫГЭМ и тхыдэм къы хэ-
щыж, Европэм къыщыхъуа 
Iуэхугъуэ гъэщIэгъуэнщ пье-
сэм лъабжьэ хуэхъуар. Жы-
лагъуэ, щIэныгъэ лэжьакIуэ 
цIэ рыIуэ Едыдж Батрай Гер-
манием и архивым хъыбар 
гъэ щIэгъуэн къыщигъуэтауэ 
щы тыгъащ. 19-нэ лIэщIы-
гъуэм икухэм адыгэ шууей 
гупым Пруссием и гъунап-
къэр зэпаупщIу, Iэщэ яIыгъыу 
таможеннэ полицэм зэры-
пэувам щхьэкIэ, яубыдри, 
Бромберг къалэм я суд ща-
щIауэ щытащ. 

Адыгэхэми нэмыцэхэми 
ящыщ зыкъом хэкIуэдащ а 
зэпэщIэувэныгъэм, псэууэ 
къэ нахэр суд пащхьэм ира-
шащ. Аращ Дербэм и пьесэ-
ми лъабжьэ хуищIар. Сюже-
тыр зэрыщыту мыбдеж щы-
зэпкърытхынкъым, ауэ бзэ 
дахэкIэ тха пьесэм Iуэхугъуэ 
гъэщIэгъуэн куэд къызэ-

«Шу  махуэр»  Налшык  къашэ 
щIеубыдэ, мыхьэнэшхуэ зиIэ 
теплъэгъуэхэр къыщегъэлъэ-
гъуэж. 

- 1851 гъэм къэхъуа а Iуэхум 
теухуа хъыбарыр Едыдж Бат-
рай хэкум къихьыжа нэужь, 
2011 гъэм «Адыгэ макъ» га-
зет ми къытеддзауэ щытащ. 
Сэ хуабжьу сыдихьэхащ хэ-
кум пэIэщIэу къэхъуа а Iуэхум. 
Сытыт адыгэ щIалэхэр абы 
къыщIыщыхутар, дауэ япэ-
щIэхуат ахэр пруссие дзэлI-
хэм, щхьэ суд ящIэн хуей 
 хъуат, хэтыт ягъэкъуэншар 
абы щыгъуэм? Хуабжьу гъэ-
щIэгъуэнт Вульф уэчылыр а 
Iуэхум зэрыбгъэдыхьар, 
адыгэ щIалэхэм къащхьэ щы-
жын хуей щыхъум, шэрджэс 
лъэпкъым и хабзэхэмрэ ду-
ней тетыкIэхэмрэ зэриджар. 
Тхыгъэр къэсщтэжурэ зыб-
жанэрэ седжащ, цIыхубэм я 
пащхьэ итлъхьа зэрыхъуным 
сегупсысу. ИкIи пьесэм къы-
щыз гъэлъэгъуэжыну те зу-
хуащ, театреплъхэм нэ ры лъа-
гъуу я пащхьэ итлъхьэныр 
сфIэ къабылу. Тхыгъэм зы 
мазэкIэ селэжьауэ аращ, 
2018 гъэм адыгеибзэкIэ 
 ст  хыри, урысыбзэкIи зэздзэ-
кIыжауэ щытащ, - къыддогуа-
шэ Тимур. 

А къэхъугъэм хэтахэм я шы-
фэ лIыфэр, зыхэхуа бэ лы-
хьыр, къащыщIар зы лIы-
хъужь закъуэкIэ утыку къри-
хьэн хузэфIэкIащ Дербэм. 
«ЛIыхъужь нэхъыщхьэм и об-
разымкIэ адыгэ лъэпкъыр 
зэрыщыту къэзгъэлъэгъуэну 
иужь сихьащ. Хьэкумыр ще-
кIуэкIкIэ, судьям егъэщIагъуэ 
адыгэ щIалэм и пэжагъымрэ 
зэпIэзэрытагъымрэ. Абы и 
зы IыгъыкIэр щыхьэт тохъуэ 
ди адэшхуэхэм яхэлъа шы Iэ-
ныгъэм, лIыгъэм, хахуагъэм, 

я псэм ипэ напэр зэрырагъэ-
щу щытам, я щIыхьыр яхъу-
мэжыфу зэрыпсэуам, гуапа-
гъэмрэ дахагъэмрэ зэрыте-
там», - жеIэ Дербэм. 

Къэхъуа Iуэхур и лъабжьэ-
ми, театреплъхэр нэхъ ди-
хьэхын папщIэ, теплъэгъуэ 
гъэ щIэгъуэнхэр хигъэхьащ 
тхыгъэр зи IэдакъэщIэкIым, 
абыхэм ящыщщ зи суд ящIэ 
адыгэ щIалэм нэмыцэ проку-
рорым и пхъур  фIыуэ зэри-
лъагъур… 

Мы пьесэр нэгъабэ АР-м 
Щэн хабзэмкIэ и министер-
ствэм иригъэкIуэкIа респуб-
ликэ зэпеуэм нэхъыфIу къы-
щалъытащ икIи театрым ща-
гъэувыну зэрыхуэфащэр жа-
Iащ. Iуэхур апхуэдэу ежьа 
хъу ри, мы гъатхэм Мейкъуа-
пэ премьерэ щекIуэкIащ, 
Краснодари щагъэлъэгъуащ, 
иджы Налшык къашэнущ. 

Мейкъуапэ щыпсэу драма-
тургымрэ Налшык щыщ ре-
жиссёрымрэ зэгурыIуэу зэ -
ры зэдэлэжьам и щыхьэтщ 
спектаклым иIа ехъулIэны-
гъэр. Ем кIуж Андзор и лэжьы-
гъэхэмкIэ адыгэ зэрыс рес-
публикищым къыщацIыхуну 
хунэсащ икIи и зэчиймрэ жы-
джэрагъымрэ я фIыгъэкIэ 
Налшык, Черкесск, Мейкъуа-
пэ къалэхэр зэпызыщIэ 
 «щэн  хабзэ лъэмыжхэр» щиу-
хуауэ жыпIэ хъунущ. 

Андзор Адыгэ Республикэм 
и Лъэпкъ театрым нэхъапэкIи 
щигъэува спектаклхэр гукъи-
нэж ящыхъуащ абы еплъа-
хэм, щIалэр и IэщIагъэм зэ-
рыхуэIэижьыр къалъытауэ 
ара гъэнщ иджырейри игъэу-
выну щIрагъэблэгъар. 

- КупщIэшхуэ зыщIилъхьа 
тхы гъэр згъэувыну Дербэ Ти-
мур зыкъыщысхуигъазэм, 

згъэ  щIэхъуакъым. Пьесэр си 
гум дыхьащ, сыт щхьэкIэ жы-
пIэмэ, ар си лъэпкъ хьэлым, 
гупсысэм, дуней тетыкIэм 
хуаб жьу къытехуэрт, адыгэм и 
шыфэлIыфэр екIурэ-ещхьу 
къигъэлъагъуэрт. Нобэ ду-
нейр зыхуэныкъуэ гуапагъэр, 
лъагъуныгъэр, лъэпкъ зы хэ-
щIыкIыр IупщIу къиIуэтащ Ти-
мур. Ижь-ижьыж лъэхъэнэм 
щегъэжьауэ шэрджэсхэм 
Кав каз псом щапхъэу щагъэ-
лъэгъуащ хьэл-щэн, дуней 
 тетыкIэ дахэ, нэгъуэщI 
лъэпкъхэм зэ радекIуэкIыф 
зэ гурыIуэныгъэрэ мамыры-
гъэрэ, - же  Iэ ЕмкIужым. - 
Бромберг ще кIуэкIа Iуэхум 
тетщIыкIа спектаклым «Шу 
махуэ» («Шыу маф») фIэт-
щащ. Шу махуэр насып къы-
зыдэкIуэ, фIы гуэр къып хуэ-
зыхь, нэхум ухэзышэ лIы-
хъужьущ сэ къызэрыс лъы тэр. 
А зы лIыхъужьым и шы фэ-
лIыфэм къегъэлъагъуэ илъэс 
щитI ипэкIэ адыгэр зэ ры-
щытамрэ иджыпсту  зэ ры щы-
тын хуеймрэ. Сыхуейт спек-
таклым еплъыну псоми абы 
гу лъатэу дерс къыхахыну. 

Тимур и бзэ къулеймкIэ тха 
усэхэмрэ поэмэхэмрэ куэд 
щIауэ цIыхубэр дехьэх. Горь-
кэм и цIэр зэрихьэу Москва 
дэт Литературэ институтыр 
къиу хащ, литературэ курс 
 нэ хъыщхьэхэм и Iэзагъым 
щы хигъэхъуащ, и усэхэр щы-
зэ хуэхьэсауэ тхылъипщIым 
 щIигъу къыдигъэкIащ. Иджы 
дра матургым и псалъэр зэ-
хэтхыну ди хъуэпсапIэу «Шу 
махуэм» дыпэплъэнущ, ди 
режиссёр цIэрыIуэ ЕмкIужым 
и «хъэтIыр» кърацIыхужу Iэ-
гуауэшхуэ зэрыхуаIэтыным 
шэч къытедмыхьэу.

НЭЩIЭПЫДЖЭ  Замирэ. 

Театр утыкум кърихьэ ролыр 
къэзы гъащIэ артистым «а IэщIа-
гъэм къы хуа лъхуащ» хужаIэ хаб-
зэщ, нэгъуэщI зыгуэрым зрипщы-
татэмэ, лъэпкъ гъуазджэм хэщIы-
ныгъэшхуэ игъуэтынкIэ хъуну 
 зэ рыщытар кърагъэлъагъуэу. Ап -
хуэ дэхэм ящIэр мэхъу, абыи къы-
щымынэу, цIыхубэм я пащхьэ къра-
хьэ образхэр гуимыхужщ. Зи зэ-
фIэкIыр ди республикэм и мыза-
къуэу, Урысей псом къыщащIа 
актёр гъуэзэджэт, псэужамэ, мы 
 махуэхэм зи ныбжьыр илъэс 70 
ири къуну щыта, КъБР-м щIыхь зиIэ 
и артист Тэтэр Анатолэ. 

1952 ГЪЭМ мэкъуауэгъуэм и 7-м 
къалъ хуащ Толэ. Абы Щукиным и 
цIэр зэрихьэу Москва дэт театр учи-
лищэр 1975 гъэм къиухащ. Тэтэрыр 
зыхэта адыгэ студием и егъэджа -
кIуэу щытар Калиновский Леонидщ. 
ЕджапIэ нэужьым къигъэзэжри, зы 
илъэскIэ ЩоджэнцIыкIу Алий и цIэр 
зезыхьэ Къэбэрдей къэрал драмэ 
 театрым щылэ жьауэ, ар ирагъэб-
лэгъащ Калинин къалэм дэт драмэ 
театрым икIи абы щыIащ 1989 гъэ 
 хъуху. Къэбэрдей-Балъкъэрым къэ-
кIуэжа иужь и IэщIагъэм щыпэрыувэ-
жари адыгэ  театрырщ. 

Зэман зэхуэмыдэхэм абы игъэ-
зэщIащ  роль гукъинэжхэр. Псалъэм 
и хьэтыркIэ, ар щыджэгуащ Гоголь Н. 
и «Ревизор» (Город ничэм и ролыр 
игъэ зэщIащ), Полонс кий Г. и «Ре-
петитор» (Огарышев Евгений), Друцэ 
И. и «Святая святых» (Груйя Михай), 
Арбузов А. и «Жестокие игры» (Ники-
тэ), Горький М. и «Мещане» (Пётр), 
Вампилов А. и «Старший сын» (Силь-
вэ), Еврипид и «Ипполит» (Тезей), 
Вампилов А. и «Провинциальные 
анекдоты» (Угаров), пьесэхэм къытра-
щIыкIа спектаклхэм, нэгъуэщIхэми. 
Апхуэдэуи Толэ хэтащ фильмитIым.   

Тэтэр Анатолэ къыдеджахэм, 
иужькIэ  артист гъуэзэджэ хъуахэм 
яхэтакъым пщIэ хуэзымыщIарэ ар 
къэзымылъытарэ. Абыхэм ящыщ 
зыщ иджыпсту Къэбэрдей драмэ     
театрым  и режиссёр нэхъыщхьэ,          
УФ-м и  КъБР-ми щIыхь зиIэ я артист 
Шыбзыхъуэ Басир. Гупым и япэ 
лъэба къуэхэм я гугъу щищIкIэ, ири-
гушхуэу къыхегъэщ Тэтэр Анатолэ и 
зэ фIэкIыр. Фырэ Руслан я режиссёру, 
актёр щIалэхэр джэгуу, я закъуэу 
спек так литI-щы ягъэуври, союзпсо 
зэхьэзэхуэми хэтауэ щытащ ахэр. 
 Къапщтэмэ, Друцэ Ион и «Святая 

Утыкур зыгъэбжьыфIа артист 
Тэтэр Анатолэ къызэралъхурэ нобэ илъэс 70 ирокъу

дыхуей хъумэ е тхыгъэ дгъэхьэзыру 
цIыху щхьэхуэм ехьэлIа дызыщы-
мыгъуазэ къэтлъыхъуэмэ, абы ди-
плъэ хабзэщ. Мы тхыгъэ кIэщIым 
 интернет напэкIуэцIыр «зэтрызигъэ-
дзащ» сэри. «Биографием тхыгъитI 
кIэщIэтщ» щыжиIэм, сфIэгъэщIэ-
гъуэну тескъузащ. «Сэлам узох, То-
лик… Азербайджаным и Газах къа-
лэм  къулыкъу зэрыщызэдэтщIар 
пщIэжу сыщогугъ, - къетх Санкт- 
Петербург щыщ Тюмеров Алек-        
сандр. - Сэ куэд щIауэ сыхуейт 
узыхэта фильмым сеплъыну икIи ар 
щызэзгъэ хъулIэфар нобэщ. Филь-
мыр лэжьыгъэфIщ. Ар жызэзыгъыIэр 
ды  щы зэдэщIыгъуа зэманым сызэ-
рыхуехъуэпсэкIыжракъым. Сыщогугъ 
зыкъыспыпщIэну, итIанэ  хуиту дызэп-
сэлъэнщ…» Зы илъэс  ныкъуэ зэман 
дэкIауэ, абы жэуап иритащ нэгъуэщI 
зым: «Толэ ди  гъусэжкъым, ар ду-
нейм ехыжащ». Сыту  псалъэ жагъуэ, 
атIэми псэ зиIэм уахъты иIэщ, зэры-
жаIэу. Пасэу уз бзаджэм лъэпкъым 
IэщIиха Толэ дяпэкIи гъуазджэм 
хэлъхьэныгъэ зэрыхуищIыфынум 
шэч хэлъ тэкъым. Ауэ дунейм,                 
гъащIэм я уна фэр  нэгъуэщIти, артист 
гъуэзэджэр тхэкIыжащ. ТхэкIыжащ 
лъэужь,  гукъэкIыж дахэ къи гъэнауэ. 

ИСТЭПАН  Залинэ. 

ГъэпцIакIуэхэм щахъумэ

«Спартак-Налшык» (Нал-
шык) - СКА (Дон Iус Ростов) 
- 1:2 (0:2). Налшык. «Спар-
так» стадион. Мэкъуауэ-
гъуэм и 5-м. ЦIыху 700 еп-
лъащ. 

Судьяхэр: Шафеев (Волго-
град), Мирошник (Ставро-
поль), Шпильфогель (Ленин-
град область). 

«Спартак-Налшык»: Анти-
пов, Шумахуэ И., КIэдыкIуей, 
Сындыку, Белоусов, Торосян 
(Ольмезов, 54), Ульбашев 
(Жангуразов, 46), ХъутIэ 
(Бажэ, 76), Дэхъу (Мэкъуауэ, 
72), ЛIуп, Бэчбо (Ашуев, 46). 

СКА: Саутин, Хайруллов, 
Ивашкин, Дзантиев, Лелю-
каев, Безруков, Мазуров (То-
пурия, 60), ДыщэкI, Иванков 
(Григорьев, 60), Седов, 
Стрель чук (Бочко, 84).

Топхэр дагъэкIащ: Мазуро-
вым, 25 (0:1). Мазуровым, 39 
(0:2). Ашуевым, 90+1 (1:2).

Дагъуэ къыхуащIащ Бэч-
бом, Ивашкиным, ХъутIэм, 
Ольмезовым, Лелюкаевым, 
Саутиным.

УРЫСЕЙ Федерацэм фут-
болымкIэ и етIуанэ дивизи-
оным и Япэ гупым щекIуэкI 
зэхьэзэхуэм и кIэух зэIущIэ-
хэр тхьэмахуэ кIуам зэхэтащ. 
Абы хиубыдэу «Спартак-Нал-
шыкым» къригъэблэгъат зэ-
пеуэм етIуанэ увыпIэр 
 щы зыIэрызыгъэхьа Дон Iус 
Ростов и СКА-р. Ар къытху-
еблэгъат  и футболист нэ-
хъыфIитху хэмыту, нэхъ пасэу 
загъэп сэхуну зэраутIыпщам 
къы хэкIыу.

ЗэпэщIэтыныгъэм къри-
кIуэну бжыгъэм командитIым 
я дежкIи турнир таблицэм 
 зэхъуэкIыныгъэ гуэр щыхилъ-
хьэ тэкъым, арщхьэкIэ 2021 - 
2022 лъэхъэнэ зэхьэ зэ хуэр 
джэ гукIэ дахэкIэ зэхуа щIы-
жыну дэтхэнэри хущIэ къурт. 
Арати, иужьрей зэIущIэр гу-
къинэжу гупхэм ирагъэкIуэ-
кIащ. 

ЗэпэщIэтыныгъэм зэры-
щIи дзэу хьэщIэхэр ипэкIэ 

НэхъыбэкIэ дащыгугъами, зэкIэ яхузэфIэкIыр аращ
кIуэтащ. ЕтIуанэ дакъикъэр 
екIуэкIыу арат Антиповым и 
гъуэм текъузэныгъэ гуащIэ 
щигъуэтам. Ростовдэсхэм я 
ебгъэрыкIуэныгъэм хэту ди 
штрафнойм изэрыхьа то пым 
икIэм-икIэжым СКА-м и фут-
болистхэм ящыщ зыр лъэ-     
щу еуащ. ЩытыкIэр зи нэIэ 
щIэт «Спартак-Налшыкым» и 
гъуащхьэтетым абы лъа-
къуэкIэ ерагъыу къригъэгъэ-
защ. 

Ди щIалэхэм бжыгъэр къы-
зэIуахыну япэу Iэмал къа - 
щы хукъуэкIар епщIанэ да-
къикъэр екIуэкIыущ. Сынды-
кум къыхита угловойм иужь-
кIэ  топыр къызыIэрыхьа 
ЛIу пыр абы щхьэкIэ еуащ, ар-
щхьэкIэ зымащIэкIэ пкъом 
блэлъэтащ. 

ЗэIущIэм и япэ топыр щы-
дагъэкIар джэгур зэрыщIи-
дзэрэ сыхьэт ныкъуэ нэблэ-
гъа нэужьщ. Налшыкдэсхэм 
я гъуэм метр 30 хуэдизкIэ пэ-
жыжьэу штрафной щи-
гъэзэщIащ Мазуровым. 
 СКА-м и гъуащхьэхъумэны-
къуэр лъэщу зэуа топым Ан-
типовым къригъэгъэзэну зы 
Iэмали иIакъым - гъуэм и 
 пкъом бгъэдэтыбзэу ар гъуэм 
дыхьащ - 0:1. 

Япэ зэрищам хьэщIэхэр 
нэхъ жыджэрыж къищIат - 
щIэх-щIэхыурэ ипэкIэ кIуа-
тэрт. «Спартак-Налшыкыми» 
тыншу зитын мурад иIэтэ-
къым - дэтхэнэ зы ебгъэ ры-
кIуэныгъэми и жэуапу конт р а-
такэ лъэщкIэ ростовдэсхэм я 
гъуэм бгъэдыхьэрт. Апхуэдэ-
хэм ящыщ зым ЛIупым 
КIэдыкIуейм и лъэныкъуэмкIэ 
топыр къыхитащ, арщхьэкIэ 
хьэ щIэхэм я гъуащхьэтетыр 
нэхъ жыджэру къыщIэкIри, 
ебгъэрыкIуэныгъэр къызэ-
пиу дащ. Куэд дэмыкIыу, угло-
вой нэужьым, зымащIэкIэ то-

пым лъэIэсакъым гъуэм 
хуэзан щIэу къэхута ХъутIэр. 

Бжыгъэр зэхуэдэ ящIы жы-
ным ди щIалэхэр пэгъунэгъу 
дыдэу щытами, хьэщIэхэр 
нэхъ Iэрыхуэт. Абыхэм я еб-
гъэрыкIуэныгъэм кърикIуа 
 угловойр къыхитащ Къэбэр-
дей-Балъкъэрым и футбол 
школым и гъэсэн ДыщэкI 
 Аслъэн. Ди лъэпкъэгъум и 
 топым лъэщу кIэлъеуэжащ 
зэIущIэм и бжыгъэр къызэ-
Iузыха Мазуровыр. Япэ топыр 
щыдигъэкIа щIыпIэм пэмы-
жы жьэу щыту ар лъэщу зэуа 
топым Антиповым аргуэру 
зыри хуещIэжакъым 0:2. 

Загъэпсэхуу къихьэжа 
нэужь «Спартак-Налшыкым» 
щытыкIэр  и  IэмыщIэм 
ирилъ хьащ. Зэман кIыхькIэ 
топыр зыIыгъыу ди гъуэм 
хьэщIэхэр къыбгъэдэзымы-
гъыхьэ налшыкдэсхэр 
 зыбжанэрэ зэщ хьэ щыкIыны- 
гъэр ягъэмэ щIэ ну Iэмал 

яIащ, арщхьэкIэ  еб гъэ- 
 рыкIуэныгъэхэм хуэфэ щэн 
кIэух ира гъэ гъуэ ты фыр тэ-
къым. Сыт щыгъуи хуэдэу 
 зымащIэкIэ я кIэн къикIа-
къым. 

ЕтIуанэ Iыхьэр зэрыщIи-
дзэжрэ дакъикъэ пщыкIутху 
хуэдиз дэкIауэ джэгугъуэм и 
топ нэхъ дахэ дыдэр ди-
гъэкIыным икъукIэ пэгъунэ-
гъу хуэхъуат ЛIупыр. Штраф-
нойм иту гъуэм щIыбагъкIэ 
хуэгъэзауэ ар лъэщу къызэуэ-
кIащ, арщхьэкIэ топыр санти-
метр зыбжанэкIэ пкъом 
щхьэп рылъэтащ. Дакъикъэ 
зыбжанэ дэкIри, Ислъам 
иджыри зы IэмалыфI иIащ 
топ дигъэкIыну. Аргуэру СКА-
р перекладинэм къригъэлащ. 
КъыкIэлъыкIуэу зэщхьэщы-
кIы  ныгъэр нэхъ мащIэ ищIы-
ным пэгъунэгъуу щытащ Ба-
жэр. Ди щIалэхэм я ебгъэ ры-
кIуэныгъэм хэту къыхата то-
пым Амир щхьэкIэ гъуэм и 

лъэ ныкъуэмкIэ кIэлъеуэжащ 
- аргуэру пкъор ростовдэсхэм 
я телъхьэт. 

«Спартак-Налшыкым» и ап-
хуэдиз гугъуехьым ехъулIэ-
ныгъэ гуэр къахуимыхьыну 
 Iэмал иIэтэкъым. Джэгум 
 хухаха зэман нэхъыщхьэм 
къы щIагъуа дакъикъэхэр 
екIуэкI пэтми, ди щIалэхэр 
къызэтеувыIэртэкъым. Нал-
шыкдэсхэм я ебгъэрыкIуэны-
гъэм хэту топыр къызыIэрыхьа 
ЛIупым ар Белоусовым и 
дежкIэ игъэжащ, иужьрейм 
занщIэу Ашуе выр къигъуэ-
тащ. СКА-м и гъуащхьэтетым 
хуэзанщIэу къыщыщIидза 
Му рад лъэщу зэуа топым Са-
утиным зыри хуещIэжакъым. 

Гъэ джэгугъуэм и иужьрей 
зэIущIэм ди щIалэхэр 
 къы щы хагъэщIами, къыхэ-
гъэщыпхъэщ иджырей 
«Спар так-Налшыкым» и 
 джэгугъуэр нэхъ дахэхэм 

ящыщ зы зэрыхъуар. Пэжщ, 
2021 - 2022 гъэхэм я зэхьэ-
зэхуэм налшыкдэсхэм нэ-
хъыбэкIэ дащыгугъат, ар-
щхьэкIэ зэкIэ яхузэфIэкIар 
епщIанэ увыпIэм щыту зэ-
пеуэр яухынырщ. АдэкIэ нэ-
хъыфIым дыпэплъэу зедгъэ-
гъэпсэхунщ, я Iуэхухэр ще-
фIэкIуэжыным дыхуэпаб-
гъэу.

Урысей Федерацэм футбо-
лымкIэ и етIуанэ дивизионым и 
Япэ гупым щекIуэкI зэхьэ-
зэхуэм и кIэух зэIущIэхэм 
мыпхуэдэ бжыгъэхэр къари-
кIуащ: «Чайка» (Песчано-
копскэ) - «ТIуапсы» (ТIуапсы) - 
5:0, «Ротор-2» (Волгоград) - 
«Анжи» (Мэхъэчкъалэ) - 0:4, 
«Биолог-Новокубанск» (Прог-
ресс) - «ЕсэнтIыгу» (ЕсэнтIы-
гу) - 3:1, «Легион- Динамо» 
(Мэх ъэчкъалэ) - «Черномо-
рец» (Новороссийск) - 1:3, 
«Алания-2» (Вла дикавказ) - 
«Форте» (Таганрог) - 0:4, 
«Друж ба» (Мейкъуапэ) - «Ди-
намо» (Мэхъэчкъалэ) - 1:2, 
«Мэшыкъуэ КМВ» (Псыхуабэ) 
- «Динамо» (Ставрополь) - 2:1.

 ЖЫЛАСЭ  Замир. 

святых» пьесэр ягъэувауэ Тэтэр 
 Анатолэрэ Басиррэ роль нэхъыщ-
хьэхэр - зэныбжьэгъуитIым я рол-    
хэр - абы щагъэ зэщIауэ щытащ. Фи-
лософие куу зыщIэлъ а спектакль 
 телъыджэр ди къэралым и щIына-
лъэ псоми щекIуэкIырт а зэманым. 
«Фырэ Руслан и диплом лэжьыгъэт 
ари, Москва  къикIыу абы еплъахэм        
я студентым «тху»  хуагъэуват, - игу 
къегъэкIыж Басир. - Иужь кIэ Нал-
шык къэкIуат къалащхьэм къы щы-
дэкI газетхэм ящыщ зым и журна-
лист. Спектакль псоми ирагъэп -
лъауэ, абы зыгуэрым жриIащ, ре-
пертуарым щымыщу, артист 
щIалэхэм ягъэува спектакль зэры-
щыIэр. ЩIэ лъэIуащ ирагъэлъэгъуну. 
Спектакль нэу жьым дыщIишэщ, псо-
ри зэрызэхэсу къыт щытхъури, къы-
джиIат Фырэ Руслан режис сёру, 
Тэтэр Анатолэрэ сэрэ артисту Моск-
ва  и сыт хуэдэ театрми дыщылэ-
жьэну ды зэ рыригъэблагъэр. Сэ сыу-
нагъуэт, дэнэ сы кIуэнт? Толэ тегуш-
хуащ. ФIыуэ урысыбзэкIэ псалъэми, 
и бзэр нэхъри «игъэкъэбзэн» папщIэ 
Калинин къалэм и театрым ягъэ-        
кIуащ, зэман дэкIмэ къалащхьэм 
яшэжыну. АрщхьэкIэ, илъэс зытIущ 
лэжьа иужь, зыщIыпIи кIуэну езыр 
 хуеижакъым. Илъэс 11-кIэ абы 
щыIащ, къыхуащIэну къы зэра-
гъэгугъа псоми пэмыплъэу, зэуэ 
 зыкъищтэри, Налшык къэкIуэжы-
гъат».

Ди театрхэм   зэгуэр спектакль 
 гъэ щIэ гъуэн  хэр щагъэувамэ, я нэ-
хъыбэм режиссёр Теувэж СулътIан и 
«мыхъур» телът жыпIэми, ущыуэну-
къым. СулътIант адыгэ театрым 
IутIыж Борис и «Эдип» пьесэр зи 
лъаб жьэ спектакль щызыгъэувар. Зэ-
ман дэкIри, ди анэдэлъхубзэкIэ зэра-
лъэгъуар куэдщ, жимыIэу Горький М. 
и цIэр зезыхьэ Урыс драмэ театрым а 
лэжьыгъэр щигъэувыжыгъат. Мис 
абы щыджэгуат Толэ, Эдип и ролыр 
игъэзащIэу. Зэи сигу ихужынкъым 
фIэщхъуныгъэ ин къыпхэзылъхьэ и 
джэгукIэр, «сценическэ речь» жы-
хуаIэм и къабзагъэр, и урысыбзэ гъэ-
хуар. Ди жагъуэ зэрыхъунщи, лэ жьы-
гъэр куэдрэ утыку кърахьэну ху нэ-
сакъым, Толэ сымаджэ хъущ, куэд 
мыщIэу дунейм ехыжри, сценэм и 
щIыб хъуащ.

Псори дызыIэпызышэ интернетыр 
зыкъомкIэ зэрыщхьэпэри апхуэдэ 
дыдэу абы мыхъумыщIагъэ зыкъом 
къызэришэри гурыIуэгъуэщ. ТIум 
щыгъуэми, хъыбар кIапэлъапэ гуэр 


